
Etorkizuneko

Lasarte-Orian
❚ Lasarte-Oriako Literatur Lehiaketan
ipuin eta poesia onenak saritu dira 

Lasarte-Oriako XXIII. Literatur
Lehiaketako zein Haur eta
Gazteen XII. Literatur Lehia-
ketako sariak banatu ziren
larunbat eguerdian Manuel
Lekuona Kultur Etxean. 

Urduritasuna eta beroa
nabaria zen hitzaldi aretoan,
Jone Altuna, Iñaki Mugica eta
Martin Moreno zinegotziek
banatu zituzten sariak. Sari
banaketarekin hasi aurretik,
musika eskolako kideek poe-
sia musikatua eskaini zuten.

Haur eta gazteen sariak
Azpimarragarria da, herri
honetan haur eta gaztetxoek
idazteko duten trebetasuna. 

Lehiaketara 600 bat lan
aurkeztu dira. Horietatik euska-
raz idatzitakoak ia 300 izan
dira eta gaztelaniaz, aldiz, 236.
Beraz, epaimahaiak zail izan
du aurten erabakia hartzeko. 

Hala ere, adostasun batera
iritsi eta hurrengo gaztetxoak
izan dira aurtengo irabazleak.

2000. urtean edo ondoren
jaiotakoen artean, hau da
bederatzi urtetik beherakoen

artean, euskarazko 81 ipuin
aurkeztu dira eta lehen hiru
sariak, Julen Urruzolaren, Gaz-
teluko hiru anaiak, Nahia
Arrutiren, Mundua eta Naiara
eta Xuar Agirreren, Hiru kolo-
reak ipuinek jaso dituzte. Poe-
sian, ez zen lanik aurkeztu. 

1997, 1998 eta 1999 urtee-
tan jaiotakoen arteko mailan
euskarazko 169 ipuin aurkeztu
dira eta sarituak Beñat Urruzo-
laren Uda bat Alkizan, Ane
Galardiren, Txuria eta Beltza
koloreen herria eta Leire Cho-
rroren, Erregeei gutuna izan
dira. Poesian lan bat aurkeztu
da eta lehen saria jaso zuen
Asier Zubizarretak, Maitasuna
lanarengatik.

1994, 1995 eta 1996 urtee-
tan jaiotakoek euskarazko 27
ipuin aurkeztu dituzte eta
lehen saria Amaia Mendiluze
Redondok jaso zuen, Zergatik?
lanarengatik, bigarrena, Leire
Amianok, Kandara lanarenga-
tik eta hirugarrena Maider
Galardik, Gerrateko argia ipui-
narengatik. Maila honetan ere
ez zen lanik aurkeztu. 

Gaztelaniaz, berriz, 2000
urte artekoen mailan lan
bakarra aurkeztu zen eta epai-
mahaiak saririk ez ematea
erabaki zuen. 

1997, 1998 edo 1999
urteetan jaiotakoen mailan,
152 ipuinen artean, Leire Cho-
rroren Abeto y sus historias,
María Pérezen Los calcetines
mágicos eta Sara Pavoren
Cuando se separaron algunas
partes de la pangea saritu
ziren. Poesian lan bakarra aur-
keztu zen eta epaimahiak ez
zuen saririk esleitu. 

1994, 1995 edo 1996
urteetan jaiotakoen artean gaz-
telaniazko 60 ipuinen artean,
Amaia Mendiluzeren El diario
de ella, Andoni Amonarraizen

El árbol mágico eta Martin
Ansoren Luciana aukeratu ditu
epai-mahaiak lehen hiru sarie-
tarako. 

Poesian 22 lan aurkeztu
dira eta epaimahaiak lehen
saria Itziar Múgicari eman
zion, Colorín colorado lana-
rengatik.

Helduen Literatur Lehiaketa
Helduen XIII. Literatur Lehia-
ketan herriko autoreek ez
dute ia idatzi eta, ondorioz,
maila ikusirik, Lasarte-Oria
saririk ez da esleitu. 

Oro har ere, lan oso gutxi
aurkeztu dira euskaraz eta
epaimahaiak, euskarazko
ipuinaren ataleko saria emate-
ko moduko lanik ikusi ez

duenez, saririk ez ematea era-
baki du. 

Poesia atalean, aldiz, Etxa-
rri-Aranatz herriko Jon Etxabe
Garitazelaia idazlearen Ota-
mendi erloju mekanikaz sor-
tak jaso du saria. 

Gaztelaniazko sariketari
dagokionez, Estatuko hainbat
tokitatik heldutako 83 ipuinek
hartu dute parte eta Zaragoza-
ko Carlos Mateos López idaz-
learen Espejos ipuinak jaso du
saria.

Era berean, gaztelaniazko
23 poesia lan aurkeztu dira eta
guztien artean Madril-eko
Torrejón de la Calzada herriko
Vicente Martín-en Que mar os
contaría lana saritzea erabaki
du epaimahaiak.•

Hitzaldi aretoa bete egin zen XXIII. Literatur Lehiaketako sari banaketan.

Itxaso MORENO

Abenduaren 3an urritasuna
duten pertsonen eguna da.
Bere egunerokotasunean jasan
behar dituzten trabetaz kon-
tzientziatzeko eta hobetzeko
garaia da. Lasarte-Oriako
Udala pixkanaka traba arki-
tektonikoak ezabatzen ari
bada ere, oraindik badira urri-
tasuna duten pertsona ugarik
jasaten dituzten zailtasun eta
oztopoak. Patxi Fadrique lasar-
teoriatarrarekin egon gara
traba hauetaz mintzatzeko eta
bera maitatzen duen kirol
munduaz hitz egiteko.

Lasarte-Oriako herri
batean, zelako trabak
aurkitu ditzake
ezindu batek?
Gure herria ez
dago batere ondo
e g i t u r a t u t a .
Kaleak ez daude
prestatuak, ezta
a p a r k a t z e k o
lekuak ere. Arau-
diak dio dau-

den 40 aparkalekuengatik 1
ezinduentzako bideratua egon
behar duela. Hemen Lasarte-
Orian ez daude, eta daudenak,
gaizki eginak dira.

Gaizki zergatik?
Adibidez, herriko aparkaleku
asko gurpildun aulkitan goaze-
nentzako ezinezkoak dira.
Kotxea utzi bai, baina gero
ezin bertatik atera espazio eza-
gatik. Txikiak, edota estuak
dira. Askotan ere, zu atera
behar zaren aldeko atetik poste
bat edo zuhaitz bat aurkitzen
duzu.

Egun ikusten ditugun zebra
bideekin zer moduz? 
Zebra bideetan, ura pasatzeko
kanal bat uzten dute, eta azke-
nean, kriston espaloia geratzen
da... Batzuk oso gaizki daude.

Zu oso kirol zalea zara, baina
ez duzu herrian praktikatzen,
zergatik ez duzu herriko kirol-
degia erabiltzen?
Ez dut inoiz erabili. Behin
joan nintzen galdetzera eta
bertako instalazioak, ordute-
giak... ez zitzaidan ondo zeu-
denik iruditu, eta ez naiz
berriro bueltatu.

Azkenean, nire herritik
kanpo kirola praktikatzera
behartu naute, Donostiako
txartela atera dut eta bertako
kiroldegietan ibiltzen naiz.

Erreza al da kirol egokitua
jorratzen duten taldeak aurki-
tzea?
Hemen, Gipuzkoan, Kemen
taldea dago. Lasarteko kro-
sean parte hartzen duten
gehienak bertatik datoz. Elba-
rrituen elkarte bat da, kirola
egiteko; atletismoa, eskia,
submarinismoa...

Gipuzkoako federazioak
ere eskola ezberdinak

antolatzen ditu elbarri
dauden pertsonak
praktika ditzaten.
Usurbilen adibidez,
guk pala egiten
dugu, frontoian,
Usurbilgo pilota
taldeak antola-
tzen du;
Bera-Berak
saskibaloia
du auke-
ran, nik
lau urte
damazkit
b e r t a n ,
a m a t e u r
moduan. 

Baina Gasteizen Zuzenak
taldeak adibidez, beste maila
batean jolasten du. Gainera,
saskibaloiaz aparte, tenisa,
badmintona.. .  eskaintzen
dute.

Zuk kirol ezberdinak praktika-
tzen dituzu; saskibaloia, pilo-
ta... baina ba al duzu kirolen
bat gogoko eta praktikatu
ezina?
Bai, bela. Probatu dut. Bost
eguneko ikastaro batean aritu
nintzen, baina egia da, gure
inguruan ez daudela guretzako
ondo prestatuak. 

Donostian adibidez, kaira
iristeko eskailerak dituzte.
Gainera, itsasontziak ez
daude prestatuak. Guk erabil-
tzeko ontzi bereziak ekarri
beharko lituzkete.

Erreza al da kirol egokitua
praktikatzea, edo diru aldetik
garestia da?
Dirua suposatzen du. Ni adibi-
dez, leku batetik bestera ibil-
tzen naiz, eta horrek gasolina
aldetik kriston dirutza suposa-
tzen dit. 

Gainera, kirola egiteko
aulki berezia erosi behar
duzu, eta momentu hauetan
begira nagoela, oso garestiak
iruditu zaizkit, 3.000 euro
inguru. Horregatik, federazio-
tik ahaleginak egiten ari gara
aulkiak erosteko eta behar
dutenei uzteko.

Zu oso inplikatua zaude kirol
egokituan, ezta?
Bai, aipatu dudan bezala kirola
asko gustatzen zait, asko prakti-
katzen ditut. 

Orain gainera, federazioan
sartuta nago. Laguntza behar
zutela esan zidaten, eta aben-
turan sartu nintzen.

Ze gauzak egiten dira federa-
zioan?
Bilerak, erabakiak, proiektuak...

Egun Donostian Kontxa ingu-
ruan egingo den kirol gunearen
proiekturekin gaude, kirolde-
gia, aldagelak, igerilekuak,
gimnasia egiteko makinak...
dena egokitua egongo da. 

Baina ez da guretzako soi-
lik izango, jende guztiak dis-
frutatu ahal izango du. Ez da
elbarrituentzako leku itxia
izango. 

Proiektua jada martxan da,
eta 2011rako egina egongo
dela suposatzen da, Europa
aldean lehenetarikoa izango
delarik.

Zer esango zenioke istripu bat
izan duenari, gurpildun aul-
kian geratu dena, eta hemen-
dik aurrera kirola praktikatu
ezingo duela uste duenari?
Kirola egiteko aukera badagoe-
la, gero eta gehiago gainera.
Batzutan zuk egin nahi duzun
kirola ez dago aukeran, baina
gero eta gehiago ateratzen ari
dira eta asko ugaritzen gainera,
bilatu egin beharra dago. 

Baina nola hasi behar dira?
Norbaitek probatu nahi badu
federaziora deitzea baino ez
du, eta han esango diote. 

Guk adibidez, pala, osti-
raletan egiten dugu Zubieta-
ko frontoian, 5etatik 7etara.
Bertatik pasa, eta probatzera
animatzea besterik ez nieke
esango. 

Saskibaloia Bera Beran
egiten da, bertara deituz edo
federazioaren bitartez ere jarri
daitezke kontaktuan. Bertan
ere, esango diete igeriketa
non egiten den... ze kirol
mota dauden eta non. Federa-
ziora deitu dezakete edo
http://www.fgdpm.com/ web
atarian duzue informazioa.

Azken finean, beldurrik ez
izatea, gerturatzea, bertan
kirola nola egiten den ikustea
eta probatzea!! Aukerak egon
badaudela!!

“Gurpildun aulkian joatea eta kirola
praktikatzea ez daude kontrajarriak”

Bela praktikatzea gustatuko litzaioke Patxi Fadrique lasarteoriatarrari, baina momentuz beste kiroletan dihardu.

Patxi Fadrique Kirolaria

“Gazte hauek existitu, ahotsa eta
gaitasuna dutela erakustea da gure nahia”

TXINTXARRI

Urritasunaren eguna hurbiltzen
dela eta, Jalgune Elkarteak
bere jaialdiaren hirugarren edi-
zioa antolatu du asteburu
honetan Manuel Lekuona Kul-
tur Etxean. Jalgune duela 18
urte jaio zen Lasarte-Orian eta
harez geroztik dihardu minus-
baliotasuna duten pertsonen
arteko harremana sustatzen,
baina nola? Zer da Jalgune? Eta
ze konpromezu dute elkarteko
kideak?

Euria barra-barra erori da
Jalgune Elkarteak herrian
lanean hasi zenetik. 

2011an 20 urte beteko
ditu, bi hamarkada gure
artean, eta betiko helburu
berdinarekin pertsonen “sor-
kuntza, soziabilitatea, espresi-
bitatea eta autonomia
pertsonala bultzatzen duten
aisialdian oinarritzea,” adiera-
zi digute.

Lasarte-Oriako tribua
18 urte dira jada lanean hasi
zirela eta afrikako atsotitz
batek dioen bezala “pertsona
bat hezteko tribu guztia behar
da” eta hau dute abiapuntu
nagusia. 

Tribuari laguntza eskatzen
diote prozesu hau gauzatzen
jarraitzeko, eta kasu honetan,
“Lasarte-Oria da gure tribua”
diote. 

Aisian, pertsonen arteko
hartu emanetan gozatzen dela

diote elkartetik, “zenbat eta
pertsona gehiagorekin inte-
rakzionatzeko aukera izan,
aisiaz gozatzeko eta pertsone-
ko nola bizi erabakitzeko
aukera gehiago” .

Herritar arruntak
18 urtez lanean “gure gazteak
existitzen direla, ahotsa eta
gaitasunak dituztela erakusta-
razteko”. 

Danborradan parte har-
tzea, Santa Ana parodian,
erregeen kabalgatan eta aur-
ten, lehenengo aldiz, herriko
inauterietako konpartsan hel-
buruak lortzeko bidea ireki
die, “izugarria izan zen, gure
barrenak ederki astindu ziren,
berrehun pertsona baino
gehiagorekin talde baten par-
taide ginen.”

Ekintzetan denak berdin
Ekintza ugari antolatzen dira
Jalgunetik “herritarrak gure
ekintzetara hurbiltzean saia-
tzen gara, eta guk antolatu ez
ditugun beste ekintzetan ere
parte hartzen”. 

Aurten laugarren urtez
dardo txapelketa antolatu
dute Also tabernaren lagun-
tzarekin “guretzat definitiboa
izan da, izan ere, 30 gazte
inguru biltzen gara elkarrekin
arratsalde pasa”. 

Amankomuneko interesgu-
ne honetan “bakoitzak bere
gaitasun eta ezaugarriekin,
urtean zeharreko harremanak
sortuz”. 

Kuadrila eta bidaiak
Gazte hauek, gainerako koadri-
la batek bezala sentitu eta dis-
frutatzen dute, eta horren
adierazle “igandero biltzen dira
arratsalde pasa herriko beste
edozein kuadrila bezala”.

Jalgune minusbaliotasuna
duten pertsonei aisialdi mota
ezberdinak eskaintzen dizkio. 

Horrela, elkarte sortu
zenean, urtean behin aste
osoko bidaiak egiten zituzten,
orain aldiz, urtean hirutan
egiten dituzte irteerak, baina
asteburukoak, “Euskal Herria
ezagutzeko helburuarekin”. 

Egun ere astean zehar
ekintzak bultzatzen dituzten,
integraziorako eta normalkun-

tzarako bide egokiak ezarriz. 

Udalaren lana
Orain dela gutxi, udaletxean
Down gazte bat kontratu
zuten. “Albistea ikaragarri
poztu zituen gazteak, eta nola
ez begiraleak” aipatzen dute
Jalgunetik. 

Kontratazio hauen helbu-
rua errealitatea herrira hurbil-
tzea da, “gazte hori gureak
bezain jatorra baldin bada
enbaxadore bikaina izango
dugu”.

Azken egunetan, gainera,
herriko espaloietan lanean
ikusi ditugu operarioak, traba
arkitektonikoak saiezteko
nahiarekin. 

“Asko poztu gara, ez baka-
rrik gurpildun aulkian doazen
pertsonengatik, erosketak egin
eta karrua gauzaz bete dituz-
tenengatik, haurren aulkietan
joaten direnengatik ere”. Jal-
guneko elkartean ez dago
gurpildun aulkian doan kide-
rik “baina askotxo izango dira
horren etekin positiboa atera-
ko dutena”.

Normaltasuna da bidea
Lasarte-Oriako herritarren
beharra dute Jalgunetik,
horregatik “kaletik ikusten
gaituzuenean gurena hurbil-
tzeko eta agurtzeko” deia
luzatzen dute “bertan hasiko
bailitzake harremana”.•

❚ Jalgune elkartearen jaialdiaren hirugarren edizioa ospatu zuen kultur etxean larunbatean

Jaialdiko momenturik hunkigarriena, eskerrak emateko begiraleek elkarteko kideei agurra dantzatu zienekoa izan zen.

Larunbatean ospatu zuten jaialdian, guztira 100 lagun inguru igo ziren oholtzara.

Larunbatean arratsaldeko
18:30ean ospatu zen Jal-
gunek antolatutako jaial-

diaren 3. edizioa. Bertan, 100
lagunetik gora bildu ziren
oholtza gainean, eta izkutuan
laguntzen beste 15 inguru ibili
ziren. Oholtzan Senblante
Andaluz elkarteko abesbatza
rozieroa, Ttakuneko batukada,
Ostadarreko neskak eta beste
hainbat ikusi ahal izan ziren.

Aurtengo jaialdia ametse-
tan oinarritu da, Jalguneko
kideek dituzten ametsak egi
bihurtzen saiatu ziren iratxo
baten laguntzaz.

Eskerrak Jalguneko kideei
Honetaz aparte, elkartea sortu
zenetik orain arte pasa diren

begirale gehienak batzea
lortu zuen jaialdiak, eta begi-
rale hauek izan ziren Jalgune-
ko kideei beraiei eskerrak
eman nahi izan zietenak.
Lehen aipatutako iratxo
horrek eman zizkien eskerrak
ahoz, eta esandakoak askori
malkoak isuri arazi zizkien.
Baina honetaz gain, begira-
leek oholtza gainean agurra
dantzatu zieten elkarteko
kideei.

Antolatzaileek eskerrak
eman nahi diete jaialdia
aurrera ateratzen lagundu
duten guztiei eta urtean zehar
elkarlanean aritzen diren
hainbati ere: Ostadar, Also
taberna, Sta Ana parodia,
Semblante Andaluz, udala...

Jaialdi zoragarria bezain
hunkigarria larunbatekoa

Oinatz-en irteeretako irudiak Jalgin 

TXINTXARRI

Aste honetan Jalgin eskainiko
den diaporama emanaldia
seietatik bereziena izango da:
ez da urrutira egindako
bidaiarik ezagutaraziko,
Oinatz taldekoek aurten, Bor-
tzirietara, Aranora eta Valde-
rejora egindako irteerak
erakutsi eta kontatuko dituzte. 

Oinatz taldeko Josu Agirre-
txe eta Jaione Iriondok azaldu
digutenez, ondo dago oporre-
tara Txinara, Keniara edo
Argentinara joatea, "Oinatz tal-
deko kideak ere joaten dira,
baina bertakoa ikustea ere gus-
tatzen zaigu; eta ez bakarrik
ikustea, ikastea ere bai. Batzu-
tan ikusi bai baina ez duzu
ikasten eta Oinatzen helburua
biak uztartzea da".

Ondare handia
Oinatzek antolatzen dituen
irteeren helburua toki berriak
ikusi eta bertako ohiturak eza-
gutaraztea da. Eurek diotenez,
"sarri zeharkaldiak egin eta
inguruko hainbat istorio ez
ditugu ezagutzen. Han bertan
aldamenean dira gauza oso
interesgarriak, baina aurretik
lantzen ez badira ez dituzu
jakingo eta toki denetan daude
gauza interesgarriak. Ondare
handia dugu Euskal Herrian".  

Aurten egin dituzten irtee-
ratako hiru kontatuko dituzte
datorren asteazkeneko diapo-
raman. Bata Bortzirietara egin-
dakoa, beraz, Etxalar, Lesaka
eta San Juan Xar-eko irudiak
emango dituzte, bestea neguan
elurretan Aranora egin zutena
inguruko harrespilak ikusteko
eta hirugarrena bi egunetarako

egin zuten irteera: Valderejo,
Nerbioiren jaiotza, Gesaltza
eta Orduña erakutsiko dituzte.
Emanaldian, hainbat argazki
eskainiko dituzte eta bertako
ohiturak kontatu.  

Historia eta bitxikeriak
Oinatz taldearen asmoa aldiro
bisitatzen dituzten tokien erre-
ferentzia historikoak, ezaugarri
bereziak, bitxikeriak eta xehe-
tasunak ezagutaraztea da eta
horiek ezagutzen dituen nor-
baiten azalpenak izaten dira
beti. “Ikusi eta ikasi” Oinatze-
koek dioten bezala. Orain dia-
poramen emanaldian parte
hartuko dute helburu garbi
batekin: ikustera joaten direnei
gure ingurua eta ohiturak eza-
gutaraztea, hain juxtu Oina-
tzek irteerak antolatzean duen
xede berbera da. Besteak
beste, Etxalarren usategien fun-
tzionamendua, kokapena eta
historia, Aranon harrespilak eta
Valderejon, otsoak harrapatze-
ko lekuak ezagutu zituzten.

Otsailaren 1ean, elurrari
aurre eginez 41 lagun joan
ziren Aranora, bertako harres-
pilak bisitatu eta babarrunak
jatera. Pirinio osoan ez da
Arano eta Goizueta artean
beste trikuharri, mairu-baratze
eta harrespila; bi kilometrotan
59 daude. 

Martxoaren 29an Etxalarre-
ko usategiak, San Juan Xarreko
ermita, pago-lizarren basoa eta
iturria, eta Lesakako herria eza-
gutu zituzten. Usoak sarez ehi-
zatzeko ohiturari eutsi diote
mendez mende Etxalarren XV.
mendetik. Oinatzeko kideek
kukua entzun zuten usategiak
ikusten ari zirela. 

Ekainaren 6 eta 7an bi egu-
neko irteera egin zuten Oina-
tzekoek Gaubea aldean.

Asteburu pasa honetan Valde-
rejoko parke naturaleko zen-
bait toki paregabe, Nerbioi

ibaiaren jaiotza, Gesaltzako
Gatzaga eta Orduña ezagutu
zituzten. Irteera honetan ere
izan zuten bitxikeriak ezagu-
tzeko aukerarik, esaterako
igande goizean artzainek otso-
ak harrapatzeko erabiltzen
zituzten zuloak ikusi ahal izan
zituzten eta arratsaldean garai
batean aduana izan zuen
Orduña herriko etxe eta bere-
zitasunak: Bizkaiko herrixka
da, Arabako lurraldean dago
eta Gaztelarekin mugan. 

Azaroan hasi zuen Oina-
tzek ikasturte berria, hilaren
8an egin dute lehenengo
irteera Donibane Garazira eta
hurrengoa Gasteizera izango
da. Lauzpabost egiten dituz-
ten urtero.•

Oinatzeko kideek Etxalarrera egin zuten irteeran usoak sarez ehizatzeko ohitura zaharra ezagutu zuten.

Oinatzeko talde bat Araba aldean.

❚ Bortzirietara, Aranora eta Valderejora egindako irteeretako diaporama emango dute
❚ Toki hauetako paisaia eta ohiturak erakutsiko dituzte asteazkenean 21:30ean Jalgin 

Inkisizio garaian emakumeek pairatutako salatzeko Akelarre bat antzeztu zuten.

Antzezlan ederra
Zentro Zibikoko

emakumeena

Genero indarkeriaren aurkako
eguneko ospakizunekin buka-
tzeko, ostiralean, Emakumeen
Zentro Zibikoko antzerki tal-
deak 2009 Odisea dónde sea
lana antzeztu zuen Manuel
Lekuona Kultur etxean.
Antzezlan honetan esketx
ezberdinak antzeztu zituzten:
inkisizio garaian emakumeek
jasan zutena salatzeko Akela-
rrea irudikatu zuten; emakume
batek bere senar ohiarekin
izandako ametsa kontatu
zuen; Ravelen boleroaren doi-
nuekin batera, emakumeek
adinarekin izaten dituzten gora
beherak azaldu zituzten. •

Bere bizitza arriskuan jarri eta
giza eskubideen alde borroka
egiten duten 30 pertsonen
argazkiak ikusgai egongo dira
Manuel Lekuona Kultur etxe-
ko erakusketa aretoan bihartik
aurrera. 

Udalak eta Amnistia Inter-
nacional erakundeak Lasarte-
Oriara ekarri duten
Defensores erakusketa da.

Honetan, Sofia Moro
argazkilariak bere herrietan
giza eskubideen urraketak
salatzen dituzten edo behar-
tsuen edo  ezezagunen esku-
bideen alde egiten duten
hainbat aktibista, hala nola,

abokatu, kazetari edo nekaza-
riei erretratua egin die, haien
istorioa jakitera emateko. 

Erakusketa astean zehar,
18:00etatik 21:00etara egon-
go da ikusgai eta abenduaren
18a arte egongo da bertan.

Hitzaldia
Erakusketarekin batera,  Sofia
Moro argazkilariak hitzaldia
eskainiko du bihar arratsalde-
ko 19:30ean kultur etxeko
hitzaldi aretoan.

Argazkilariak giza eskubi-
deen babesle hauen eta era-
kusketaren berri emango du
honetan. •

Defensores erakusketaren hasiera eta
Sofia Moro egilearen hitzaldia bihar



Egunero
Erakusketa
SAHARAK EMAKUME IZENA DU

argazki erakusketa Mundu bat
GKEren eskutik. Jalgin.

Erakusketa
Amnistia Internacional era-
kundearen DEFENSORES erakus-
ketaren inaugurazioa.
Kulturetxean, 12:00etan.

Asteartea, 1
Inaugurazioa
Amnistia Internacional era-
kundearen DEFENSORES erakus-
ketaren inaugurazioa. Manuel
Lekuona kulturetxean,
12:00etan.

Hitzaldia
SOFÍA MORO, Defensores era-
kusketaren egilearen hitzal-
dia. Kulturetxean, 19:30ean.

Asteazkena, 2
Hitzaldia
ATEZ ATEKOA: EGIAK ETA GEZU-
RRAK izeneko hitzaldia eskai-
niko dute Jon Kortajarenak,
Oiartzungo Teknikariak eta
Jordi Colomer, San Markoseko
aholkulariak Xabier Andonegi

moderatzaile dutela. Lasarte-
Oria Bizirik taldeak antolatu-
ta. Kulturetxean, 19:00etan.

Diaporama
LESAKARA ETA IKASTURTEAN ZEHAR

EGINIKO IRTEERA kulturalei
buruz arituko dira Oinatz tal-
deko kideak. Jalgi kafe-antzo-
kian, 21:30ean, EUSKARAZ.

Osteguna, 3
Ipuin-kontalaria
KORUKO ZURUTUZA ipuin-kon-
talariaren Ipuinaren ordua
saioa 7, 8, eta 9 urteko hau-
rrentzat. Haurrak bakarrik
egongo dira. Kulturetxean,
18:00etan. EUSKARAZ.

Larunbata, 5
Kontzertua
SUSTRAI TABERNAREN LEHENENGO

URTEURRENA ospatzeko Aurka
eta Despervicio taldeek ema-
naldia eskainiko dute. Sustrai
tabernan, 19:00etan.

Osteguna, 10
Diaporama
ARGENTINAri buruz arituko da
Alex Tetuan. Jalgi kafe-antzo-
kian, 21:30ean, EUSKARAZ.

Odol ateratzeak
Hileroko azken astelehenero
bezala, odol ateratzeak egin-
go dituzte Osasun Zentroan
arratsaldeko 18:30etik
21:00etara. Anima zaitezte,
odola ordezkaezina da eta
odol falta dago!

Multimusikalari
laguntzeko bonoak
Multimusikalari laguntzeko
antolatzaileek bonoak jarri
dituzte salgai tabernetan. Bi
bono mota daude, Koadri-
lentzako 50 euro balio dute
eta norbanakoak 20 euro.
Errifak ere aterako dituzten,
herriko jatetxe batean bi per-
tsonentzako afaria zozketa-
tuz.

Honetaz gain kontu
korronte honetan ere dirua
sartu dezake nahi duenak:
2101 0048 20 0125573386.
Animatu zaitezte Multimusi-
kala aurrera ateratzen!

Errausketaren aurkako
elkarretaratzea
Emandako hitza errespetatu.
Atez atekoa orain! lemapean

elkarretaratzea antolatu du
Lasarte-Oria Bizirik taldeak
abenduaren 4rako, arratsal-
deko 19:00etan udaletxearen
aurrean. 

EHNArekin arazoak izan
badituzu
EHNArekin arazorik izan
badituzu edo/eta informazio
gehiago nahi baduzu, harre-
manetan jarri zaitezke posta
elektroniko honetan lasar-
te@baieuskalherriari.org. Ez
izan dudarik eta bidal i
mezua lasai asko!

Sahararen aldeko egutegia
Euskadi-Sahararen Otsailak 27
kordinadorak egutegiak jarri
ditu salgai Sahararen alde.
Egutegi hauek Jalgi, Obelix eta
Sustrai tabernetan egongo dira
salgai 7 euroren truke. Bildu-
tako dirua, janarien euskal
karabana antolatzen laguntze-
ko bideratuko da.

Beltzak Rugby taldeko
loteria salgai
Beltzak Rugby taldeak gabo-
netako loteria salgai jarri du.

Zozketatuko den saskia ikus-
teko  eta loteriako boletoak
eskuratzeko aukera Jalai
tabernan izango duzue.
Rugby taldeko kideek ere
izango dituzte boletoak sal-
tzeko, beraz, edo Jalai taber-
nan, edota rugbyko kide bati
eskatu zure boletoa. Loteriari
esker lortzen den diru guztia
Beltzak Rugby eskolarentza-
ko izango da.

Burunzpe Guraso
elkartearen Loteria
Sasoeta- Zumaburu herr i
ikastetxeko Burunzpe Gura-
so Elkarteak salgai dauka
dagoeneko Gabonetako lote-
ria. Eskuratzeko elkartetik
pasa daiteke asteazkenetan
15:00etatik 16:30etara.

Oztabideko loteria
Oztabide auzo-elkarteak
Arranbide-Oztaraneko auzo-
tarrei jakin arazten die  egu-
berr i tako loter ia salgai
dagoela. 19827 zenbakia da
eta 3 euroko (loteria: 2,5
euro eta emaria: 0,5 euro)
loteriako partaidetzan eska-

tzeko aukera izango duzue.
Loteriako partaidetzak
Txema tabernan (Andapa
kalea,  “Zumaburu”)  eta
COVIRAN supermerkatuan
(Oztaran enparantzan) erosi
ahal izango dituzue. 

Bide batez, gogora arazi
nahi dizuegu administraritza
gastuei aurre egiteko baliabi-
de hau bakarr ik daukala
elkarteak.

Zakurra galdu da
Pastor aleman bat galdu da
Zabaleta auzoko Hernani
bidean. Dei du izena eta
txipa dauka. Aurkitzen due-
nak dei  dezala,  943 365
297.

Haur baten zapata azaldu
da
Urriaren 25ean ospatu zen
Lasarte-Oria Bai! Kroseko
egunean, haur txiki baten
zapata marroia azaldu zen
Jalgi  kafe-antzokian. 3-6
hilabeteko haurrentzako
zapata da. Galdu duenak
Ttakuneko bulegoan jaso
dezake.

agenda

EASY RIDER filma Okendo Zinema Taldearen eskutik
Motorren gaineko road movie honetan, Los Angeleseko bi gazteen bidai lagun izango

gera, hauek kokaina saldu ondorengo lortutako diruarekin. Izaera oso desberdineko pertso-
naiak ezagutuko ditugu. Eta beraien ametsen parte izango gara, betirako haize bihurtuz.

OSTEGUNEAN, HILAREN 3A

KULTURETXEAN

SARRERA, 4,15 EURO

Dennis Hopperren Easy Rider ostegunean

Oharrak jartzeko:
Tel.: 943 366858

txintxarri@txintxarri.info

txintxarri@ttakun.com

Hauxe duzu zure iritzia
eta nahi duzuna
adierazteko atal
aproposa. Bidali edo
zuzenean ekarri
T X I N T X A R R I
aldizkarira. Horretarako
aukera desberdinak
dituzu; telefonoz, 943
366858 zenbakira
deituta, posta
e l e k t r o n i k o z
txintxarri@ttakun.com
helbidera bidaliaz.
Gure bulegora ekarriaz
(Geltoki kalea 4).

Dagokionari

Liburutegiko ordutegia
Astelehenetik ostiralera

10:00etatik 13:00etara eta 17:00etatik 21:00etara
Larunbatetan, 09:30etik 13:00etara

Manuel Lekuona kulturetxea • Geltoki kalea 18 • Tel.: 943 376181

Ostiralero programa!
FMko 105,5 ean izango gaituzue ostiralero
9:45etik 11:45era.

Gurekin ondo pasatuko
duzuelakoan, ostiralera arte!

Esazu irratiko programazioa

"Aspaldian genbiltzan Ttakun
Sarien jaialdia burutik kendu
ezinik, eta aurten gauzatzea
erabaki dugu " esan zuen Mª
Jose Eizmendik, Ttakuneko
lehendakariak Jon Lasari saria
ematerakoan. Eta zergatik
eman dioten Jon Lasari ere
argitu zuen, "Jon beti egon da
herrian antolatu diren ekitaldi
eta festa guztietan euskal kul-
tura zabalduz, haur eta gaztez
inguratuta; eskatu zaion guz-
tietan beti egon da prest
laguntzeko eta lehenego edi-
zio honetako saria berari
ematea pentsatu genuen".

Ekitaldia Txitxardin Beltxa
jatetxean ospatu zen larunbat
iluntzean, eta afaloste girotua
antolatu zuen Ttakunek. Eki-

taldia aurkezten Martin Anso
eta Intza Alkain aritu ziren.
Aitor Atxegari eman zioten
sarrera lehendabizi. Aitorrek
abesti bat zuen prestatuta Joni
eskaintzeko, eta abestia
entzuten zuten bitartean
Jonen argazkiak proiektatu
ziren.

Ondoren Mª Jose Eizmen-
dik, Ttakuneko lehendakariak
saria eman Joni. Jonek gustura
hartu zuela saria aipatu zuen,
baina ez zela berea bakarrik,
han bertan zeuden guztiena
zela, eta denei eskaintzen
ziela. Jarraian Aitzolek eta
Aroak, Jonen seme-alabek,
Mikel Laboaren abesti bat
abestu zioten aitari. Halako
batean, ezustean, Txintxarriko

bi banatzaile berezi agertu
ziren eta bertaratutakoei Txin-
txarrien ale berezi bat eman
zieten, barre algara batzuk
sorraraziz, era berean.

Jonen ikasle izan diren
hainbat gaztek ere pieza
batzuk eskaini zioten trikitixa-
rekin eta ondoren Landaberri
Antzerki Eskolaren klown
saioa ikusi ahal izan zuten.

Amaitzeko Zigor Iriondo
eta Ane Labakak Joni hainbat
bertso eskaini ondoren, dan-
tzaldira gonbitea egin zieten
bertaratutakoei.

Festa asko bezala, larunba-
tekoa ere dantzan eta jai giroan
amaitu zen Atxega, Iparragirre,
San Jose eta Iker Telleria musi-
karien laguntzarekin. •

Merezitako saria
jaso zuen Jon Lasak

❚ Ttakun Sarien lehenengo edizioa ospatu zen
larunbat iluntzean Txintxardin Beltxa jatetxean

Txalaparta txiki bat jaso zuen Jon Lasak oroigarri Mª Jose Eizmendi,Ttakuneko lehendakariaren eskutik.

Ederki aritu ziren dantzak bertaratutakoak, batzuei dantzaldia motza egin bazitzaien ere.

Banaketa berezia egin zuten Gregoretak eta Feldespakok.

Jangela osoa Bero-bero dantzatzen jarri zuten klownek.

Aitzol eta Aroak, Jonen seme-alabek, Mikel Laboaren abestia eskaini zioten.

Aitor Atxegak abesti bat egin eta eskaini zion Jon Lasari.


